
৫০৬
গীতাঞ্জলি




প্রতিসৃষ্টি






হে মোর দেবতা, ভরিয়া এ দেহপ্রাণ

কী অমৃত তুমি চাহ করিবারে পান!

আমার নয়নে তোমার বিশ্বছবি

দেখিয়া লইতে সাধ যায় তব কবি—

আমার মুগ্ধ শ্রবণে নীরব রহি

শুনিয়া লইতে চাহ আপনার গান।



আমার চিত্তে তোমার সৃষ্টিখানি,

রচিয়া তুলিছে বিচিত্র এক বাণী।

তারি সাথে প্রভু, মিলিয়া তোমার প্রীতি

জাগায়ে তুলিছে আমার সকল গীতি—

আপনারে তুমি দেখিছ মধুর রসে

আমার মাঝারে নিজেরে করিয়া দান






 ১৩ আষাঢ় ১৩১৭







ভারততীর্থ








হে মোর চিত্ত, পুণ্য তীর্থে জাগো রে ধীরে

এই ভারতের মহামানবের সাগরতীরে।

হেথায় দাঁড়ায়ে দু বাহু বাড়ায়ে নমি নরদেবতারে,

উদার ছন্দে পরমানন্দে বন্দন করি তাঁরে।

ধ্যানগম্ভীর এই-যে ভূধর, নদী-জপমালা-ধৃত প্রান্তর,

হেথায় নিত্য হেরো পবিত্র ধরিত্রীরে

এই ভারতের মহামানবের সাগরতীরে।



কেহ নাহি জানে, কার আহ্বানে কত মানুষের ধারা

দুর্বার স্রোতে এল কোথা হতে, সমুদ্রে হল হারা।

